
RIALACHÁN CUR CHUN FEIDHME (AE) 2022/2476 ÓN gCOMHAIRLE 

an 16 Nollaig 2022

lena gcuirtear chun feidhme Rialachán (AE) Uimh. 269/2014 ón gComhairle a bhaineann le bearta 
sriantacha i ndáil le gníomhaíochtaí lena mbaintear an bonn d’iomláine chríochach, de cheannasacht 

agus de neamhspleáchas na hÚcráine nó ar bagairt iad ar an méid sin 

TÁ COMHAIRLE AN AONTAIS EORPAIGH,

Ag féachaint don Chonradh ar Fheidhmiú an Aontais Eorpaigh,

Ag féachaint do Rialachán (AE) Uimh. 269/2014 ón gComhairle an 17 Márta 2014 a bhaineann le

bearta sriantacha i ndáil le gníomhaíochtaí lena mbaintear an bonn d’iomláine chríochach, de 

cheannasacht agus de neamhspleáchas na hÚcráine nó ar bagairt iad na gníomhaíochtaí sin ar an 

méid sin1, agus go háirithe Airteagal 14(1) de,

Ag féachaint don togra ó Ardionadaí an Aontais do Ghnóthaí Eachtracha agus don Bheartas 

Slándála,

1 IO L 78, 17.3.2014, lch. 6.

De bharr an mhéid seo a leanas:

(1) An17 Márta 2014, ghlac an Chomhairle Rialachán (AE) Uimh. 269/2014.

(2) Tá an tAontas fós diongbháilte agus tacaíocht á tabhairt aige do cheannasacht agus 

d’iomláine chríochach na hÚcráine.

(3) Sna conclúidí uaithi an 20 agus an 21 Deireadh Fómhair, cháin an Chomhairle Eorpach go 

neamhbhalbh na hionsaithe diúracán agus ladrann neamh-idirdhealaitheacha a rinne an 

Rúis le déanaí ar shibhialtaigh agus ar réada sibhialtacha agus ar bhonneagar sibhialtach i 

gCív agus ar fud na hÚcráine. Á mheabhrú di ráiteas an 30 Meán Fómhair 2022, agus i 

gcomhréir leis an Rún ó Comhthionól Ginearálta na Náisiún Aontaithe 

an 12 Deireadh Fómhair 2022, rinne an Chomhairle Eorpach an ionghabháil mhídhleathach 

a rinne an Rúis ar réigiúin Donetsk, Luhansk, Zaporizhzhia agus Kherson na hÚcráine a 

cháineadh go neamhbhalbh an athuair agus diúltaíonn sí, arís eile, don ionghabháil sin, 

agus fearacht chás na Crimé agus Sevastopol roimhe seo, ní aithneoidh an tAontas Eorpach 

an ionghabháil mhídhleathach sin choíche. Chuir an Chomhairle Eorpach in iúl go raibh 

cinntí aontaobhacha na Rúise ina sárú glan ar Chairt na Náisiún Aontaithe agus neamhaird 

iomlán á déanamh acu den ord idirnáisiúnta riailbhunaithe, agus go raibh an tAontas faoi 

réir le leanúint de na bearta sriantacha i gcoinne na Rúise a threisiú a thuilleadh.

(4) I bhfianaise a thromchúisí atá an staid, measann an Chomhairle gur cheart 141 duine aonair 

agus 49 eintiteas atá freagrach as gníomhaíochtaí a bhaineann an bonn d’iomláine 

chríochach, de cheannasacht agus de neamhspleáchas na hÚcráine nó ar bagairt iad na 

gníomhaíochtaí sin ar an méid sin, a chur le liosta na ndaoine, na n-eintiteas agus na 

gcomhlachtaí atá faoi réir na mbeart sriantach a leagtar amach in Iarscríbhinn I a ghabhann 

le Rialachán (AE) Uimh. 269/2014.

(5) Ba cheart, dá bhrí sin, Iarscríbhinn I a ghabhann le Rialachán (AE) Uimh. 269/2014 a leasú 

dá réir,

TAR ÉIS AN RIALACHÁN SEO A GHLACADH:

Airteagal 1

Leasaítear Iarscríbhinn I a ghabhann le Rialachán (AE) Uimh. 269/2014 i gcomhréir leis an 

Iarscríbhinn a ghabhann leis an Rialachán seo.

Airteagal 2

Tiocfaidh an Rialachán seo i bhfeidhm ar dháta a fhoilsithe in Iris Oifigiúil an Aontais Eorpaigh.

Beidh an Rialachán seo ina cheangal go huile agus go hiomlán agus beidh sé infheidhme go díreach 

i ngach Ballstát.

Arna dhéanamh sa Bhruiséil, an 16 Nollaig 2022.

Thar ceann na Comhairle

An tUachtarán

M. BEK

